
Uno — Eginik 
«Bateginik» kanpaina miraria da. 
Beharrezko mirari bat, hori bai: 

bazen garaia geure hizkuntza defenda-
tzeko bederen elkar harturik jokatzeko. 

Politikaren mailan, normala denez, 
zailago da nazio-estrategia bakar batera 
heltzea. Gure egoeran egonda, maila 
honetan ere baterakuntza batera iristea 
onuragarria litzateke. Nazio gisako 
marko batu minimoa lortu arte, aber-
tzaleok politikaren alorrean ere elkar-
turik joatea litzateke bidezkoena. Gaur 
egun, zaila da. Bego 

Hizkuntzaren alorrean, ordea, eta 
euskara dagoen kinka ezin larriagoan 
egonda, barka-ezina da elkar harturik 
ez jokatzea. 

Hots, «Bateginik» kanpainaren bul-
tzatzaileek horixe lortu dute. Zorionak 
merezi dituzte, beraz; eta bihotz-biho-
tzez bidaltzen dizkiet nik neureak. 

Hain zuzen ere, Zorroagako Hiz-
kuntz Pedagogia Departamenduak dei-
turik, hementxe izan ditugu geure ar-
tean Deprez eta Wynants flandretar ira 
kasleak. Nederlanderadunak 20 miloi 
dira; eta nederlandera hizkuntza ofi-
ziala da, eta lurraldetasunez hornitua, 
bai Holandan eta bi Flandrian. 

Halaz ere, partiduen gainetik eta Es-
tatuen beren gainetik "Nederlandse 
Taalunie» Elkartea sortu dute («Neder-
landeraren Batasuna»); eta honen hel-
burua hauxe da: hizkuntzaren defentsan 
denak batera joatea. 

Gure artean, ordea, oraindik ere 
«abertzale» izenaz jazten diren batzuk. 
azpi-lanean ari dira «Bateginik» nondik 
edo nola hondatuko. Horretan, noski, 
PSOE-ko euskaltzale porrokatuekin 
«uno»-eginik. 

Eta bada garaia, luma arrotzez geuk 
ez jazteko, eta euskal Herriaren etsaiak 
direla argi eta garbi esateko. 

TXILLARDEGI 

Oharra: Artikulu hau, joan den 17an, 
osteguna, idatzita dago: hau da, PNVk 
«Bateginik» kanpainari buruz bere ja-
rrera azaldu baino lehen. 




